Moi prezadas amigas e moi prezados amigos: 

Por segundo ano consecutivo, a Fundación Manuel María de Estudos Galegos, a Federación Galiza Cultura e a Asociación Cultural e Musical Solfa de Compostela organizamos en Outeiro de Rei, na Terra Chá, o Convivio da Cultura Galega, unha xornada festiva de encontro de todo o asociacionismo cultural galego de base. O encontro deste ano xa ten data: será o sábado 11 de xullo. 

Logo da boa acollida que a iniciativa tivo o ano pasado, convidámosvos de novo a participar activamente e a espallar entre toda a vosa rede de contactos este evento, que aspira a consolidarse como punto de encontro para podermos dialogar entre nós, compartir propostas e experiencias, coñecérmo(no)s máis e mellor e axudar a tecer rede entre a cultura galega de base. Todo isto no marco dunha xornada festiva, de confraternización, que favoreza o contacto, a conversa e a irmandade. 

Escollemos Outeiro de Rei por ser o lugar de Manuel María, alicerce fundamental na construción e dinamización do movemento cultural galego durante décadas. Como o ano pasado, o Convivio desenvolverase entre a Casa-Museo -emprazada na casa natal do poeta -e a Carballeira da Santa Isabel, un extraordinario espazo natural onde o Ladra vai ao encontro do Miño. 

O encontro busca tamén recuperar o espírito da tradicional Romaría da Santa Isabel, patroa de Outeiro, cuxa festividade ten lugar exactamente a fin de semana anterior ao Convivio. Con el queremos contribuír a recuperar e reivindicar a memoria daquelas grandes romaxes á beira do Miño que traían xentes de tantos lugares, das merendiñas e das festas e foliadas que alí se fixeron durante anos. Por iso, animámosvos especialmente a colaborar facendo festa ese día: traendo os vosos instrumentos musicais, se os tiverdes; convidando a vir grupos musicais da vosa zona que se queiran sumar a esta xornada festiva...

Para facilitarmos todo o posíbel os desprazamentos a Outeiro ese día, haberá buses desde diferentes comarcas: polo de agora, confirmamos que o haberá desde A Coruña (podedes ir reservando praza no teléfono 698 177 621 ou a través deste mesmo correo). Moi probabelmente haberá tamén desde Compostela e desde Ferrol. Iremos informando proximamente das novidades, así como do programa do Convivio. 

Se tiverdes propostas concretas para a dinamización da xornada, ideas que creades que se poden desenvolver e, por suposto, calquera consulta non dubidedes en contactar connosco e falamos. 

Recibide unha moi cordial aperta, 

Fundación Manuel María de Estudos Galegos

www.manuelmaria.com
